
Inauterizaleei igaro berri
diren inauteriez galdetu

festei zukua atera diete
tolosar eta inguruko
bisitariek  // 4-5

ideiak Gabonen bueltan hasten
gara lagunekin-eta hitz egiten,
baina, prestaketak egun gutxi
falta direnean egiten ditugu.
Pentsa, askotan Zaldunita bez-
peran josten edo mozorroari az-
ken ukituak ematen egoten gara.
Aurtengo mozorroak?
Zaldunitan kirol desberdinetako
trofeoz, eta Astelenitan Frantzia-
ko Tourra irudikatuko dugu, ba-
tzuk txirrindulariz eta besteak za-
leez.
Taldean, kuadrillan irteten
zara, beraz.
Zaldunitan eta Astelenitan kua-
drillan, eta Asteartitan familian. 
Bereziki gogoratzen duzun
mozorrorik?
Pila bat esango nituzke, urtero
mozorrotzen garen horrekin
ederki pasatzen baitugu. Dena
den, aukeratzeko tan, urte batean
behi bat egin genuen kuadrillan,
eta errapeetatik esnea eman or-
dez, garagardoa ematen zuen.

Iñigo Terradillos

Txikitatik bizi eta sentitzen ditu
Inauteriak Amaia Fernandez to-
losarrak. Diana eta Ostegun Gi-
zena aukeratzen ditu festetako
une ederrenak bezala.
Txikitatik zara inauterizale?
Hala da. Betidanik familian eta
lagunartean ospatu izan ditugu.
Barruan sartuta ditugun festak
dira.
Lehen oroitzapenak?
Familian, Dianan aurrera eta
atzera dut buruan. Ero Etxeko
txarangan ere asko bizitu izan
dugu, aita elkartekoa zelako.
Dianan geroz eta jende
gehiago ateratzen da. Zuk
jarraitzen al duzu irteten?
Bai. Nahiz eta eguraldi txarra egin
ez dugu hutsik egiten. Jende asko
ari da animatzen azken urteetan,
eta hori poztekoa da. Bi mugarri
izaten dira; bata Ostegun Gizena
festen hasiera, eta egun handia
izaten da. Bestea, Dianaren
unea, zortziak iritsiko zain ego-
ten gara, Zaldunitari ekiteko. 
Txarangen giroa ere ederki
ezagutzen duzu.
Ni ez naiz musikaria, baina Ero
Etxe txarangan musikari ez gare-
nok irteteko aukera izaten dugu,
eta horrela modu batean txaran-
ga barrutik zer den bizitzeko mo-
dua izaten da. Txarangena, za-
lantzarik gabe Inauterien beste
zutabe bat da.
Aldez aurretik prestatzen
duzu guztia, edo azken
unean?
Astebete edo egun gutxi gera-
tzen direnean, gorputzean urdu-
ritasuna sumatzen hasten dene-
an hasten naiz. Mozorroetako

Jende guztia gonbidatzen joan gi-
nen San Frantzisko kalean zehar,
eta jendeak errapeari ematen
zion. Primeran pasa genuen! Trai-
neruz edota armiarmaz atera gi-
nenekoak ere gogoratzen ditut.
Tolosarren etxeko ganberak
Inauterietako museo txiki
modukoak dira.
Bai, hala da. Gero, agian, mozorro
osorik ez da izango, zatika ditugu,
baina, elkarren artean nahastuz
osatu dezakegu beste mozorroren
bat. Lau trapu hartu eta edozein
mozorro sortzeko gai baikara!
Txilaba?
Azken urteetan galduta dudan
ohitura da, eta pena ematen dit
gustatzen zaidalako. Sustatu be-
harko genuke, berriro ere indar-
tzeko. 
Une asko aipatu dituzu
Inauterietatik gustatzen
zaizkizunak, baina aldatu edo
kenduko zenukeen zerbait
esan beharko bazenu?
Azken urteetan bereziki familia
giroa izaten dugu, haurrekin-eta.
Astelenita arratsaldean zezen
plazara gerturatzean, han botil-
tzarrarekin izaten den giroarekin
esperientzia txarren bat izanda
gaude. Karrozen musikari dago-
kionez, zarata handiegia ez sor-
tzeko eta guztiena ondo entzute-
ko zerbait egin beharko litzateke,
neurriak hartu, bestela ez da ezer
entzuten.  

Amaia Fernandez, mozorrotuta. ATARIA

«Txarangetako giroa
barrutik bizitzeko aukera
izan dut txikitatik»
AMAIA FERNANDEZ ELOLA
INAUTERIZALEA

Inauterietako lehen oroitzapenen artean Dianako uneak gogoratzen
ditu, eta ordutik ez du hutsik egiten. Gabonen bueltan ideia pentsatu
arren, urtero azken unean egoten da mozorroa prestatzen.

KOMIKIA GORKA SALABERRIA

MOTZEAN

Egun bat? Ostegun Gizena.
Une bat? Dianaren hasiera.
Txarangako doinu bat? Baila negra.
Inauterietan jai? Bai, Ostegun Gize-
netik Asteartita bitarte jai daukat.



Goiz esnatu
da Tolosa

Inauterietako unerik berezienetako bat
da Alborada. Goizeko 06:00etan txistu
doinuekin esnatzen da Tolosa. 

Mikel Iraola

E do berandu erretira-
tu. Txistu doinuekin
hasi zen Asteartita
eguna Tolosan. Pa-
rranda luzatu
nahian zebiltzate-

nek eta urtero jaikitzen direnek
bat egin zuten udaletxeko arku-
peetan.

Askorentzat inauterietako
unerik kuttunenetako bat da Al-
borada. Beste batzuentzat, be-
rriz, tabernak itxi eta Pattar zeze-
na hasi bitarteko denborapasa.
Kontuak kontu, xarma bereziko
hitzordua izaten da Alborada.

Goizeko 06:00etan, Segurako
Alboradak dantzan jarri zituen
Plaza Zaharrera gerturatu dire-
nak. «Ez zagok geldirik egoteko

girorik». Alde batetik bestera
mugitzen ari zen Txepe, hotzari
aurre egiteko. Beste batzuk herri
lanetako langileek banatutako
anis tragoekin berotu zuten gor-
putza. «Urtero etortzen nauk, lo
pixka bat egin eta gero, eta anis
trago batekin guztiz esnatzen
nauk», zioen hutsik egiten ez
duen beste batek.

Ordubetez izan dira Txirrita,
Garmendia, Azkue aita-semeak
eta konpainia, udaletxeko arku-
peetan, eta ondoren, kalejira
egin zuten Alde Zaharretik ba-
rrena: Berdura Plaza, Gorriti Pla-
za eta Gaztelako Arkua. Txistula-
riek amaitzerako, txaranga doi-
nuak ziren nagusi. Tolosa, beste
behin, inauterietako doinuen
erritmora esnatu da. Baita ohe-
ratu ere.

Alboradak jende ugari bildu zuen Plaza Zaharrean. M. IRAOLA

Txistulariak, kalejiran. M.IRAOLA

SALATU
BEHARREKOA
Zoritxarrez oraindik bada
inauterietan dena zilegi dela
pentsatzen duenik. Hainbat
saltokietako kristalak pus-
katu zituzten astelehen
gauean. Irudian, Berdura
Plazan kaltetutako erakus-
leiho bat. ATARIA

LAIDA LOINAZ ETA EIDER BERASA
TOLOSA

«Oso gustura ari gara pasatzen inauteriak.
Egunero aldatu dugu jantzia eta baita ikus-
kizuna pixka bat ere. Ostegunean ospatu ge-
nuen, gero ostiralean lana tokatu zen, larun-
batean lasaiago hartu genuen, eta igandean
indarberrituta bueltatu ginen. Eguraldiari
aurre egiteko kapa jarri eta aurrera, ez dago
aukerarik etxean gelditzeko. Gora ez dugu
hainbeste begiratu, inguruko jaiari begiratu
diogu. Otsaila da, berez, ze espero behar
dugu ba eguraldiaren aldetik? Pattar zeze-
nean izan gara gaur [Asteartita] biok eta dantza pixka bat egin dugu eta oso ondo pasa
dugu. Aurreneko aldia zen eta primeran pasatu dugu».

«Egunero aldatu dugu jantzia eta baita
ikuskizuna pixka bat ere»

Kale inkesta
Asteartitan, azken egunean, inauterizaleei galdetu diegu nola igaro dituzten inauteriak eta
eguraldiari aurre nola egin dioten aurre. Baita zein den bere unerik edo egunik kuttunena. 

LOREA BERASATEGI ETA 
LIERNI ZABALA  TOLOSA

«Oso ondo doaz inauteriak. Igandean atera
ginen karrozarekin eta eguraldiak ez zigun
asko lagundu baino oso ondo pasa genuen.
Egun guztiak aprobetxatzen ditugu. Oste-
gun Gizenean hasten gara eta gehiago edo
gutxiago egun guztiak aprobetxatzen ditu-
gu. Gure kuadrillan jai hartzen ditugu egun
hauek. Eguraldi txarrari ahal den bezala egi-
ten diogu aurre. Kapa jarri, tipula bezala, jer-
tse bat bestearen gainetik eta horrela. Euria
egiten duenean karpa bat jartzen dugu eta
behintzat ez gara bustitzen. Ostegun Gizenak bere xarma du, txupinazoaren ondo-
rengo txarangen kanta horiek... Igandean ere karrozarekin lehenengo dantza egiten
dugun une hori polita izaten da. Eta egun osoena igandea izaten da».

«Inauterietako egun guztiak
aprobetxatzen ditugu»

IDOIA TOLOSA ETA NAGORE DAVILA
TOLOSA

«Inauteriak oso ondo doaz. Eguraldiak gaur
[Asteartita] eutsi egin dio, igandean ez asko,
baina orokorrean ondo. Jende asko dago,
jendea animatu egin da. Gure lehenengo ur-
tea da karroza honekin eta oso gustura gau-
de. Normalean ostegunean eta ostiralean
ateratzen gara, larunbatean atsedena hartu,
eta gero igandean, astelehena eta asteartea,
parranda. Astelehenean bakoitzak ikusten
du nolako parranda egiten duen, gero aste-
artean karroza ateratzen dugu eta. Batzuk
eusten diogu, eta astelehenean ez ginen ate-
ra. Halere, saiatzen gara egun guztietan dena ematen. Urtero euria egiten duenez, az-
kenean prestatu egiten zara eta guk karrozaz aparte ateratzen dugu karpa bat, eta ber-
tan nahiko jende sartzen da».

«Lehenengo urtea da karroza honekin
eta oso gustura»

AGURTZANE UZIN  TOLOSA

«Nahiko ondo doaz inauteriak, pixka bat
bustita baino ondo. Astelehenean haurrena
bertan behera geratu zen, baina gero azke-
nean sekulako giroa atera zuen eta gozatu
ahal izan genuen. Ostegun Gizenetik hasi gi-
nen inauterietan eta egun guztiak aprobe-
txatzen ditugu. Eguraldi txarrari aurpegi
ona jartzen diogu, botak eta barrutik arro-
pak jantzi, aterkia hartu eta aurrera. Niretza-
ko momentu onena izaten da aurrekoa,
prestatzea-eta, nik horretaz gozatzen dut.
Gero egunean ere bai, baina gehiago da etxe-
ko traste zaharrak atera eta ea zer jantziko dugun. Niretzako hori da politena».

«Prestaketekin gozatzen dut;
niretzako hori da politena»



IKER USON  TOLOSA

«Oso ondo doaz inauteriak. Oraindik zorio-
nez gelditzen zaigu gaurko [Asteartita] egu-
na, ateri dago, eta aprobetxatuko dugu. De-
zente gozatzen digutu batez ere igandea eta
asteartea. Lagunok beti emanalditxo bat
egiten dugulako, eta guretzako egun han-
dienak dira horiek. Igandea, batez ere, lehen
eguna delako, egiten dugun show edo txora-
keri hori besteekin elkarbanatzeko. Egural-
diari beti bezala animoarekin egiten diogu
aurre. Tolosan eta neguan ezin da gauza be-
rririk eskatu. Egia da eguraldi txarra egiten
duela, aurten ere bai, baina horrekin aurrera egin behar da. Tolosak kasta ere badauka
hori gainditzeko. Nire egunik kuttunena Ostegun Gizena da, nahiz eta mozorroturik
ez egon, egun oso polita da, egun osoa izaten delako: urte guztia itxaroten txupinazoa
entzuteko familiarekin eta gero lagunekin elkarbanatzeko».

«Beti bezala, animoarekin egiten
diogu eguraldiari aurre»

AITOR ELDUAIEN  TOLOSA

«Ondo doaz inauteriak, baina dagoeneko
joan dira. Badabil hor whatsapp-ean bideo
bat badatozela inauteriak eta gaur [Astearti-
ta] bukatuko dira. Egun guztiak ospatzen di-
tugu eta polita da azken urteotan, batez ere
txikiak ditugunetik, zaharrenak zazpi urte,
haien erritmoan ibiltzen gara, eta beraiei ere
saltsa hori barruan sartzen saiatzen gara,
hori bizituz. Azkenean, egun guztietan fes-
tan. Eguraldiari aurre egiten diogu etxe ba-
rrura sartuz, babarrunak prestatu, bazkalos-
te eder bat egiten, eta aurretik eta ondoren
festan ateratzen. Ostegun Gizena da ezbai-
rik gabe egun kuttunena, hasi txupinazotik eta batik bat gauak duen xarma hori ikara-
garri gustatzen zait. Hortik aurrera egun guztiak bereziak dira. Egia da igandean iza-
ten duela lehen mozorroarekin txispa berezi bat baina kuttun-kuttuna Ostegun gize-
neko gaua da».

«Kuttun-kuttuna, Ostegun Gizeneko
gaua izaten da niretzat»

LEIRE ALARGUNSORO  TOLOSA

«Oso ondo, oso gustura ibili gara. Ni ostirale-
an etorri nintzen eta ostiral gauean eta la-
runbatean kosakotan atera ginen eta gero
karrozan igande eta asteartean, beraz, oso
ondo. Eguraldi txarra ez dugu asko nabaritu.
Aterpe moduko bat jarri dugu eta egia esan
nahiko gustura horrekin, eta ez dugu naba-
ritu. Une kuttun bat astelehenean izan zen,
akordeoikoekin atera ginen eta oso gustura
ibili ginen».

«Egia esan, eguraldi txarra 
ez dugu asko nabaritu»

ASIER CONTRERAS ETA 
AINHOA AGUADO   TOLOSA

«Primeran doaz inauteriak, egia esan. Nahiz
eta euri asko egin, dena ematen ari gara tolo-
sarrok, inauteriak barrutik bizitzen dira eta.
Lan dezente egiten dugu, beraz, biok jai har-
tzen dugu astelehena eta asteartea, elkarre-
kin inauterietan egoteko. Txarangekin oso
gustura aritzen gara, beraiek dira Tolosako
arima. Zezenetan ateratzea izaten da une
kuttunetakoa. Asko gustatzen zitzaidan, eta
ikustera joatea ere, baina azken urteotan al-
datu egin da kontua, sarrerak lortzeko ila-
rak, eta txarangekin sartzeko ere gaizki, eta hori ez zait hainbeste gustatzen».

«Txarangekin oso gustura aritzen gara,
beraiek dira Tolosako arima»

ANE JIMENEZ  LASARTE

«Ondo doaz inauteriak. Hiru egunetan
etorri gara Tolosara, igandetik astearte-
ra, eta oso pozik pasatzen ari gara. Tar-
tean nire urtebetetzea izan da eta gustu-
ra ari gara pasatzen. Eguraldiari dago-
kionez, egia esan mozorro honekin ez
gara bustitzen, ez dugu arazorik izan.
Une kuttunenak karrozarekin pasatzen
ditudanak dira eta igandea gustatzen
zait gehien».

«Une kuttunenak karrozarekin
pasatzen ditudanak dira»

MAITE CRESPILLO  TOLOSA

«Ondo doaz inauteriak. Oso koloretsua iza-
ten ari da eta oso ondo pasatzen ari gara. Eta
oso pozik hilabete hauetan egindako lana-
ren fruitua orain ateratzen ari delako. Gu
egunero ateratzen gara. Egun batzuk, noski,
indartsuagoak dira besteak baino, baina kal-
dereroetatik hasita, zingaroen konpartsan
ateratzen gara gaur [Asteartita] arte, egune-
ro parte hartzen saiatzen gara. Tolosaren
sustraia azkenean da eguraldiari ere aurre
egitea. Azkenean plastiko batzuk jarri, saia-
tu barrutik goxo-goxo egoten, eta kalera ate-
ra. Tolosan ez dira sekula bertan behera gelditu inauteriak eta eguraldiak ere ez du
hori lortuko. Niretzako betidanik, txikitatik, une kuttunena Diana izaten da. Gorriti
plazatik igandean 08:00etan abiatzen dira gure ustez inauteriak. Bestalde, txikitatik
eta gustura egiten duguna txarangekin zezen plazara igoera izaten da». 

«Eguraldiak ez du lortuko inauteriak
bertan behera geratzerik»



Gaupasaz edo goiz
pasa, zezen plazara
Pattar zezenak jende ugari bildu du, goizean goiz, zezen plazan. Ohikoa
den moduan, 07:30ean hasi dira lehen txaranga doinuak, eta kalejiran 
gerturatu dira San Frantziskotik barrena. Giro itzela izan da goizetik.

Mikel Iraola

Iruñean Villavesaren entzierroa
egiten dute Sanferminak amaitu
ondorengo goizean. San Fermin
bera, Indurain eta korrikalari
kuadrilla handia batu ohi dira uz-

tailaren 15eko goizeko zortzietan.
Bada, aurten inauterietara ekarri
nahi izan dute entzierroa. 
Pattar Zezena zegoela aprobe-

txatuz, musikari pare bat elkartu,
eta zezen plazarako bidea hartu
dute. Horrela hasi da goiza zezen

Villavesaren entzierroa irudikatu du kuadrilla batek Pattar zezenaren aurretik, zezen plaza atarian. M. IRAOLA

plaza inguruan. Hortik gutxira
txarangak iristen hasi dira: Txa-
pel Haundi, lehena. Ondoren,
Sukalde, Ortzadar, Urdiña Txiki,
San Esteban, Aiz Orratz eta Kabi-
la. Beraiekin batera, parrandaza-
le ugari, saltoka, festa luzatu
nahian. Beste asko ohetik jaiki
berritan. 
Ajea arintzeko edota azken fes-

ta eguna lehen minututik apro-
betxatzeko aitzakia izan da, be-
raz. Ikusi beharko, gaur, Hauster
egunean, entzierrorik egongo ote
den ala ez.



Jokin Altuna finalerdietako
ligaxkan egongo da 
Tolosako Beotibar pilotalekuan 22-17 irabazi die Bengoetxea VI-Larunberi
Altuna III.ak eta Martijak, ligaxkako zortzigarren garaipena lortuz 

Asier Imaz Amezketa

Lehen Mailako Binakako Txa-
pelketan aurrera egingo duten
lau bikoteen izenak erabakita ge-
ratu dira. Ligaxka amaitzeko bi
jardunaldi falta diren arren,
Elezkano II-Rezusta; Altuna III-
Martija; Olaizola II-Imaz eta Ez-
kurdia-Zabaleta dira finalerdie-
tako ligaxkara sailkatu direnak. 
Jokin Altunak atzo jokatu

zuen 12. jardunaldiko partida,
Martija lagun zuela. Tolosako
Beotibarren izan zen lehia, Ben-
goetxea VI-Larunberen aurka,
eta 22-17 bukatu zen. 
Partida hasieran Oinatz Ben-

goetxeak eta Mikel Larunbek
agindu zuten, 7-2 jarriz. Altuna
III.ak, ordea, jokoan zegoela era-
kutsi zuen tarte horretan, jokaldi

ederrak eginaz. Erreakzioa hor-
tik etorri zen, eta zortzinako ber-
dinketa ondoren, partida 16-10
jarri zuten. Baina gorriak txapel-
ketatik kanpo egon arren, ez zu-
ten etsi, eta 16nako berdinketa
lortu zuten. Larunberen hutsa
etorri zen 17.goan, eta berriro au-
rretik jarri zirela probestuz, Altu-
na III-Martija 22ra joan ziren.  

BEOTIBAR INAUTERIETAN
Inauterietan bi pilota jaialdi jo-
katu dira Beotibarren: Asteleni-
tan eta Asteartitan. Bietan har-
mailak lepo bete ziren, eta mozo-
rro festak pilotalekuaren
barruan jarraipena izan zuen.
Eskualdeko pilotariak protago-
nista izan dira, Tolosak, Peña
II.ak, Erasunek eta Altuna III.ak
garaipenak lortu baitzituzten. 

Inauterietako Asteartitan Jokin Altunak Beotibarren jokatu zuen txapelketako partida, Martija lagun, Bengoetxea VI.aren eta Larunberen aurka. A. IMAZ

BINAKAKO ESKU PILOTA TXAPELKETAK

Lehen Maila
12. jardunaldia
Bengoetxea VI-Larunbe 17
Altuna III-Martija 22

Sailkapena
1. Elezkano II-Rezusta 10-2
2. Altuna III-Martija 8-4
3. Olaizola II-Imaz 7-5
4. Ezkurdia-Zabaleta 7-5
5. Urrutikoetxea-Untoria 5-7
6. Laso-Albisu 4-8
7. Irribarria-Merino II 4-8
8. Bengoetxea VI-Larunbe 3-9

Hurrengo jardunaldia otsailaren
17an, larunbatean, jokatuko dute
Iruñeko Labrit pilotalekuan
Olaizola II-Imaz
Altuna III-Martija

Promozio Txapelketa
6. jardunaldia
Ugalde-Erostarbe 16
Elordi-Tolosa 22
Gorka-Salaverri 16
Peña II-Erasun 22

Sailkapena
1. Agirre-Iturriaga 5-1
2.  P. Etxeberria-Jaunarena 4-2
3. Ugalde-Erostarbe 4-2
4. Dario-Irusta 4-2
5. Peña II-Erasun 4-2
6. Errandonea-Tolosa 2-4
6. Bakaikoa-Etchegoin 1-5
8. Gorka-Salaverri 0-6

Hurrengo jardunaldia
Errandonea-Tolosa
Peña II-Erasun

Ibarran
sokatira
txapelketa
jokatuko da
larunbatean  

Gizonezkoek 600 kilotako
finala jokatuko dute eta
emakumezkoek 500eko
bigarren jardunaldia,
17:00etatik aurrera 

A. Imaz Ibarra

Ibarrako Belabieta kiroldegian
sokatira jardunaldia egongo da
larunbatean, 17:00etan hasita.
8x8 goma gaineko modalitatean,
600 kilotan, finala jokatuko
dute. Ibarrako taldea txapela ira-
bazteko hautagaien artean dago.
680 kilotan ibartarrak Euskal
Herriko txapeldun geratu ziren
eta 640 kilotan bigarren egin zu-
ten, Beti Gazteren atzetik. 
600 kiloko finalera iristeko li-

gaxka jokatu dute, eta bi jardu-
nalditako sei talde onenak txa-
pelaren lehian ariko dira: Gazte-
di, Sokarri, Murueta, Txantrea,
Beti Gazte eta Ibarra.
Maila bakoitzeko irabazleek

Txinako Munduko Txapelketara
joateko aukera dute, Euskal se-
lekzioa ordezkatuz, martxoan.

BIGARREN JARDUNALDIA
Gizonezkoen finalarekin batera
emakumeen 500 kiloko bigarren
jardunaldia jokatuko da. Ba-
daiotz, Ibarra eta Gaztediren ar-
tean egongo da lehia. Lehen jar-
dunaldian Badaiotzek tiraldi
guztiak irabazi zituen. Ibarra bi-
garren geratu zen, Badaiotzen
aurkakoak galduta. Oraingoan
ezustekoa eman nahi dute etxe-
koek. Kale edo bale izango da la-
runbateko jardunaldia. Badaio-
tzek berriro ere garaipena lor-
tzen baldin badu txapela ia
buruan izango lukete. Hiruga-
rren eta azken jardunaldia hila-
ren 24an jokatuko da.

Talde lana, ezinbestean

Sei eromen egunek sortutakoa Atarikideei etxeraino eramateko atzeko
lanaren prestaketa Gabonen aurretik hasi zen. Txupinazoa lehertu
zenetik egunez egun kalean gertatzen zena kontatu du ‘Ataria’-k

N. Roldan de Aranguiz 

F esta kalean eta festa
erredakzioan. Horrela-
xe izaten da kazetarion
lana. Gertatzen ari den
horren berri eman be-

har izaten dute informatzaileek.
Eta festaz informatu behar bada,
festa horretan murgiltzea beza-
lakorik ez dago.  
Mozorro festak agintzen du

Tolosan egunotan eta kazetariek
ileordeak janzten badituzte ere,
ezin lanbidea ahaztu. Gertatzen
ari dena paperera, webgunera
edota irrati uhinetara eramatea
dute helburu. Baina festa-lana
binomio horretan hirugarren
hanka bat ere sartu beharra ezin-
bestean, atsedena. 
Atseden gutxi izango du TOLO-

SALDEKO ATARIA-k. Izan ere, atse-
denik gabe, Hauster egunik
gabe, informatzen jarraituko
dugu, kalean gertatzen dena
zuen etxeetaraino eramaten.
Talde lanean, ezinbestean. Egi-
ten duzuna garelako. Egiten du-
zulako garelako.

Tabernetako giroari tenperatura hartzen, Ostegun Gizenean. IBAI LUQUE

Airean egoteko, lurreko proba faltarik ez. IMANOL GARCIA LANDA

Erreportari lanetarako mozorroa ezinbestekoa I. GARCIA LANDA Hizketa biziko erreportaria, balkotik balkoira. ATARIA

Festaz kutsatzeko beldur? Edo boxeolarien beldur? JON MIRANDA

Kable guztien atzeko ahotsa. J. MIRANDA

Ehizan ibiltzen dena, begiztatua ere izaten dela! E. MAIZ



ASTEAZKENA 14
AGENDA

Deialdiak

Tolosa. Inauterietako balorazio bi-
lera. Inauterien balorazio bilera ire-
kia egingo da.  19:30ean izango da-
kultur etxean. Udaletik, «herritar
guztiak» gonbidatu dituzte «be-
raien ekarpenak egin eta iritzia
emateko». 

Tolosa.50 urteetako kartelak, era-
kusketa. Tomas Hernandezek az-
kenengo 50 urtetan egindako kar-
telen erakusketa. Aranburu jaure-
gian.

Tolosa.Elena Odriozolaren erakus-
keta. GKo gallerian.

Zizurkil.Torturaren egia itzaletik
argira, erakusketa. Ilustrazio eta lan
desberdinez osatutako erakusketa
izango da. Plazida Otaño, liburute-
gia.

ATARIA IRRATIA
09:00-11:00. Pasahitza. Inauteriek
emandako onenaren errepasoa, es-
kualdeko berriak, Iker Ibarluzearekin
eguraldia.
12:00-13:00. Entzuteko Jaioak.
Musika saioa.
15:00. Playback Ataria. Adrianna
Gaultier DJaren musika saioa.
16:00-18:00. Zebrabidea. Arrosa
Sarearen magazina.
18:00-20:00. Goizeko saioek utzi-
tako onena.
20:00. (H)ari naizela. Imanol Artola
felixek gidatutako bertso saioa.

FARMAZIAK

Gaur

IBARRA.Egunekoa.
Mujika Martinez, E. Euskal Herria, 3.
Telefonoa: 943 670915.
Gauekoa.Morant Barber, R. 
Zabalarreta lorategiak, 1. 
Telefonoa: 943 673849.

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

www.ataria.eusASTEAZKENA, 2018KO OTSAILAK 14
Argitaratzailea: 
Tolosaldeko Komunikazio Taldea SM
Lege Gordailua: SS-1323-2013
Koordinatzailea: Naiara Roldan de Aranguiz
Kudeatzailea: Iban Urdapilleta Alkizalete
Egoitza: San Esteban, 20, Tolosa.
Telefonoa:943 65 56 95. 
E-posta:ataria@ataria.eus
Publizitatea: 661 678 818. publi@ataria.eus

Tolosa: 687 410 082. tolosa@ataria.eus 
Villabona-Aiztondo:687 410 022. 
villabona-aiztondo@ataria.eus
Anoetaldea:687 410 022.
anoetaldea@ataria.eus
Ibarraldea:687 410 118. ibarraldea@ataria.eus 
Alegialdea: 687 410 034.
alegialdea@ataria.eus  
Kirolak:673 06 11 32. kirolak@ataria.eus
Bezero arreta zerbitzua: 902 82 02 01 

Tolosaldeko Ataria diruz laguntzen duten erakundeak:
Udalak: Abaltzisketa, Aduna, Albiztur, Alegia, Alkiza, Altzo, Amezketa, Anoeta, Asteasu, Baliarrain,

Belauntza, Berastegi, Berrobi, Bidania-Goiatz, Elduain, Gaztelu, Hernialde, Ibarra, Ikaztegieta, 
Irura, Larraul, Leaburu-Txarama, Lizartza, Orendain, Orexa, Tolosa, Amasa-Villabona eta Zizurkil

Tolosaldeko Komunikazio Taldea SMko kideak:

Tolosaldeko
gizarte 

eragileak

ATARIA IRRATIA
107.6FM

EGURALDIA

GAUR

BIHAR

09º / 07º

18º / 08º

ZORION
AGURRAK
Urtebetzeak, urrezko
ezteiak, ezkontzak,
jaioberriak...

943 65 56 95
ataria@ataria.eus

San Esteban 20
Tolosa

MUSIKA PIEZAK, ETENGABEAN
Pattar Zezenerako igoeraren pausoak musikak markatu ditu, beste urtebetez. Inauterizale-
entzat ekidin ezineko zita, borobilagoa bihurtu da aurtengoan, eguzki borobil arrosak horre-
la jantzita. Txarangak errenkadan, eta inauterizaleak dantzan. Bat, bi, hiru... zazpi arte zenba-
tu dira txarangak. Eta doinuetan berezienak Arco Iris txarangak eskainitakoak, ohikoetatik
aparte, zeruaren koloreak inspiratuta nonbait ortzar taldea.  MIKEL IRAOLA


